
Annotatsiya: Bugungi kunda onkologik kasalliklar butun dunyo bo„yicha 

kuzatilmoqda. Ushbu maqolada oʻsma kasalliklarini keltirib chiqaruvchi omillar va 

ularning oldini olishda xalq tabobatining oʻrni haqida ma‟lumotlar keltirib o‟tilgan. 

Kalit so‘zlar: Metastaz, oʻsma, immunobiologik kuch, ekologiya, polietiologik, 

gulkaram. 

 

Oʻsmalar – organizmdagi oʻzgargan va oʻzining odatdagi shakli hamda funksiyasini 

yoʻqotgan hujayralardan iborat toʻqimalarning oʻsishi natijasida hosil boʻladi.  

Oʻsmalarni xavfsiz va xavfli turlari farq qilinadi. Xavfsiz oʻsmalar atrofdagi 

toʻqimani itaradi, suradi, baʼzan siqib qoʻyadi, lekin ularni yemirmaydi. Xavfli oʻsmalar 

tez rivojlanib boshqa toʻqimalarga oʻsib kirib, ularni yemiradi bunda qon tomirlarga 

ham shikast yetadi. Qon va limfa tomirlari devorining yemirilishi natijasida qon yoki 

limfaga tushgan oʻsma hujayralari turli aʼzo va toʻqimalarga metastaz beradi yaʼni 

oʻsmalar tarqalib ketadi. Oʻsmalar butunlay olib tashlanmasa, qaytadan oʻsib chiqadi 

(retsidiv beradi). Xavfsiz oʻsmalar metastaz bermaydi (tarqalmaydi), ammo paydo 

boʻlgan joyiga koʻra hayot uchun xavfli boʻlishi (miyada yoki nafas va hazm yoʻllarida 

boʻlsa, ularni siqib, ezib qoʻyishi), shuningdek, uning bir qismi kesib tashlansa, qayta 

oʻsishi mumkin. Oʻsmalarning metastaz berish-bermasligi va metastaz berish tezligi 

organizmning immunobiologik holatiga bogʻliq. 

Oʻsmalar oʻsishi toʻqimada cheksiz boʻlinuvchi oʻzgargan hujayralarning kichik 

guruhi vujudga kelishidan boshlanadi. Ular sekin-asta rivojlanadi. Bunda bir necha 

bosqich farq qilinadi:  

1) oʻsma hujayralarining notekis koʻpayishi (giperplaziya);  

2) oʻchoqli proliferatsiya, yaʼni toʻqimaning oʻsishi;  

3) xavfsiz oʻsmalar hosil boʻlishi;  

4) nihoyat, uning xavfli tus olishi (malignizatsiya). Oʻsmalardan qon ketishi 

kamqonlikka, oʻsmalarning chirishi va moddalar almashinuvi buzilishidan hosil boʻlgan 

mahsulotlar organizmning zaharlanishiga sabab boʻladi. Oʻsmalar parenxima va 

stromadan tarkib topadi. Parenxima oʻsmalarning asosiy massasi boʻlib, uning oʻsishi 

va tabiatini belgilaydi; stroma oʻsmalar atrofidagi biriktiruvchi toʻqimadan hosil 

boʻladi.  

Oʻsmalarning paydo boʻlishi va rivojlanishida organizmning tugʻma yoki hayotda 

orttirilgan umumiy reaksiyasi katta ahamiyatga ega. Irsiy omillar asosan, oʻsmalarga 

moyillikni, yaʼni organizmning oʻsma paydo qiladigan taʼsirotlarga nisbatan 

koʻrsatadigan u yoki bu reaksiyasini belgilab beradi. Oʻsmalar taʼsirini bartaraf etishda 

esa organizmning himoya, immunobiologik kuchlari, shuningdek, uning ovqatlanish va 

boshqalar hayot tarziga bogʻliq umumiy holati katta ahamiyat kasb etadi. 

Umuman oʻsmalar organizmga turli fizik, kimyoviy va biologik omillar taʼsir 

koʻrsatishi natijasida vujudga kelishi mumkin. Shuning uchun ham hozir oʻsmalarning 

kelib chiqishi koʻp omilli (polietiologik) jarayon deb qaraladi oʻsmalar, odatda 40 

yoshdan keyin paydo boʻladi. Hozirda ekologiyaning buzilishlari oʻsma kasalliklarning 

yoshlar va hatto, bolalarda ham uchrashiga sabab boʻlmoqda. 

Oʻsmalarning oldini olish ularning kelib chiqishiga (gigiyenik profilaktika) va 

rivojlanishiga qarshi (rakning klinik profilaktikasi) tadbirlardan iborat. Gigiyenik 

profilaktika organizmga kanserogen taʼsir koʻrsatadigan omillarni yoʻqotish yoki 

ularning miqdorini kamaytirishdan; klinik profilaktika esa oʻsma oldi kasalliklarini oʻz 

vaqtida aniqlab, davolashdan iborat. Aholi oʻrtasida muntazam (sistemali) ommaviy 

profilaktik tekshiruvlar oʻtkazish va ayrim aholi guruhlarini dispanserizatsiya qilish 

katta ahamiyatga ega. Kasallikning boshlangʻich belgilari paydo boʻlganda darhol 

vrachga murojaat qilish kasallikni barvaqt aniqlashda nihoyatda muhim. 

Hozirgi kunda kasalliklarni davolash, oldini olishda xalq tabobatidan foydalanish 

keng joriy etilmoqda. Rak yaʻni oʻsma kasalliklarini oldini olishda  tabiiy karamdoshlar 

oilasiga mansub quritilgan sabzavotlardan foydalanish ancha unumli hisoblanadi. 

Gulkaramlarda oʻsma kasalliklariga qarshi taʼsir etuvchi,  S vitamini,  Glyukozinolatlar,  

Folat kislotasi kabilar mavjud. Normal miqdorda gulkaram isteʼmol qilgan odam 

kundalik C vitamini ehtiyojining 77 foizi,  kundalik K vitamini ehtiyojining 20 foizi,  B6 

vitamini va folatga boʻlgan kunlik ehtiyojning 10 foizi yoki undan koʻprogʻini olishi va 

saraton kasaligiga qarshi kurashishi mumkin. Gulkaramda tola va suv koʻp boʻladi. 

Shuning uchun ich qotishining oldini olish, ovqat hazm qilish tizimini sogʻlom saqlash 

va yoʻgʻon ichak saratoni xavfini kamaytirish va xun tolasi immunitet tizimini va 

yalligʻlanishni tartibga solishga ham yordam beradi. Gulkaramdagi xolin moddasi 

hujayra membranalarini strukturasini saqlashda va surunkali yalligʻlanish jarayonlarini 

oldini oladi.  Natijada, bu yurak-qon tomir kasalliklari, diabet, saraton va semirish kabi 

yalligʻlanish bilan bogʻliq holatlar xavfini kamaytirishga yordam beradi. Quritilgan 

gulkaramda antioksidantlardan biri indol-3-karbinol mavjud bu esa asosan reproduktiv 

saraton kasaligiga chalingan hujayralarni avvalgi holatiga qaytishiga yordam beradi.  

Asosan hozirda jiddiy koʻpayib kelayotgan, koʻkrak bezi saratoni, yoʻgʻon va 

toʻgʻri ichak saratoniga qarshi kurashish va davolash uchun karam mahsulotlari ancha 

samarali hisoblanadi. Albatta karam mahsulotlaridan shu kabi dorivor taomlar 

tayyorlaganimizda meʻyoriy pishirishga eʻtibor qaratish lozim. Eng yaxshi usullaridan 

biri bunday mahsulotlarni shunday yaʻni pishirilmagan holida isteʼmol qilinsa natija 

sifati ancha samarali boʻladi. 

Har qanday turdagi xavfsiz oʻsmalar shifokor nazoratini talab etadi. Muolaja 

yakunlanganidan keyin ham bemor 3-5 yil davomida mutaxassis koʻrigidan oʻtib turishi 

lozim. Buyurilgan barcha tavsiyalarga amal qilishi, sogʻlom turmush tarzi, boyitilgan 

taomnoma va eng muhim ogʻir asoratlarga olib keluvchi har qanday holat, hatto oddiy 

shamollashga ham yoʻl qoʻyib boʻlmaydi. 

